4 нче сыйныфта уку дәресендә Ф. Яруллинның “Зәңгәр күлдә Ай коена” әсәре үтелә. Бу әкият анализлау тәртибенә өйрәтү өчен бик кулай. Мәсәлән, әсәрнең төп өлешләрен таба белү, сәбәп-нәтиҗә, тема һәм идея төшенчәләрен аңлату; сурәтләү чараларының, персонажлар сөйләменең үзенчәлекләрен билгеләү ягыннан да, уку һәм аңлау өчен җиңел булуы белән дә уңайлы. Бу дәреснең планын сезгә дә тәкъдим итәм. Ул эталон буларак кабул ителә алмый, чөнки һәр укытучының үз алымы бар, сыйныфлар да төрле була.
Тема. Ф. Яруллин. Зәңгәр күлдә Ай коена.

Максатлар. 1) Әдәби әсәрне анализлауның иң гади ысулларына төшендерү, күнекмәләр булдыру. 2) Өлешләргә бүлә белү осталыгын арттыру. 3) Яхшылыкның яхшылык булып кайтуына инандыру.
Җиһазлау. Дәреслек, балалар ясаган рәсемнәр (алар персонажларның гамәлләрен чагылдыра), такта (анда сүзлек бирелә, төп өлешләр, сәбәп-нәтиҗә эш барышында язып барыла, тема һәм идеяне ачыклагач, алар да язып куела). Интерактив такта кулланып эшләүчеләргә эш икеләтә җиңеләя.
Дәрес барышы.

1. Максат һәм бурычлар билгеләнә.

2. Өй эше: әсәрне берничә кат укып килергә һәм рәсемнәр ясарга иде. Искәрмә: анализлау эшен тоткарламас өчен, алдан укып килергә күнектерү мәҗбүри. Рәсемнәр дәрес башында җыеп алына, эшнең һәр этабында аларны тактага элеп барырга кирәк.
3. Укучылар, әкиятнең исемендә Ай ни өчен баш хәреф белән язылды икән? (Җаваплар төрле булыр. Ай – әкиятнең төп герое, ул нидер эшли, башка персонажлар белән сөйләшә, дигән җавап та табылыр.)
4. Сүзлек белән өйдә танышсалар да, тагын бер кат искәртү зыян итмәс. Дәрес барышында игътибар итү өчен, ул тактага язып куела.
5. Дәреснең төп сораулары:
· Әсәрне ничә өлешкә бүлеп була? (Өч.)

· Ни өчен шулай бүлдегез? Аларны ничек атадыгыз? (Һәр өлештә бер вакыйга сөйләнә. 1 нче өлеш– Ай коена, 2 нче өлеш– Айга куркыныч яный, 3 нче өлеш– Айга ярдәм итү.) 
· 1 нче өлешне кыскача сөйләп чыгалар. Анализлау өчен куелган сораулар: 

А) Айның ничек коенуын сурәтләгән җөмләләрне табып укыгыз. Ни өчен коена, сәбәбен күрсәтегез. Нинди нәтиҗә ясап була? (Ул чисталыкны ярата, чөнки Ай якты булырга тиеш.)
Б) Ай тагын ниләр эшли? Ни өчен? (Төнбоеклар җыеп, күккә алып менеп сибә. Алар йолдызларга әйләнә. Йолдызлар күп булгач, тагын да якты була.
В) Ай ни өчен кирәк? (Төрле җаваплар: күчмә кошларга юл күрсәтә, океан-диңгез суларының хәрәкәте белән идарә итә, төнлә яктырту өчен кирәк.)
- 2 нче өлешнең кыскача эчтәлеген сөйләтү. Анализлау өчен куелган сораулар:

А) Ай ни өчен бата башлый? Сәбәбе нәрсәдә? (Сукыр тычкан җилне уятты, җил – камышларны, камышлар – дулкынны, дулкын бака ефәген ярга чыгарды. Ул айны әйләндереп алды. )

Б) Нәтиҗә нинди? (Ай бата башлады.)

В) Бу өлеш 1нчесеннән ни белән аерыла? (1 нче өлештә матурлык турында сөйләнә, монда куркыныч бар: Ай батарга мөмкин.)

Г) Нишләргә? (Айны коткарырга кирәк.)

- 3 нче өлешнең эчтәлеген сөйләтү. Анализлау өчен сораулар:

А) Ай нәрсәләрдән ярдәм сорады? (Чуртан белән Гөберле бакадан.)

Б) Ул Айсылудан ярдәм сорадымы? (Юк, Айсылу үзе йөгереп килде.)

В) Чуртан ни өчен ярдәм итмәде? (Сәбәбе – көнләшү.)
Г) Бака ни өчен ярдәм итмәде? (Сәбәбе – Айның үзен мактавын теләде, ә Ай ялган сөйләргә теләмәде, чөнки ялганнан аның йөзе каралачак.) Нәтиҗәсе? (Айга тагын да ныграк куркыныч яный: аның бөтенләй хәле китә.)
Д) Айны кем коткарды? (Айсылу.) Аның турында сөйләгез. (Айсылуга бәяләмә бирелә.) Ни өчен ул Айны коткарды? (Сәбәбе – Айны саклап калу, чөнки ул кирәк.) Нәтиҗә нинди? (Ай исән калды.)

- Гомуми нәтиҗәләр чыгару. Сораулар:

А) Айсылуда нинди үзгәреш булды? (Аның ямьсез миңнәре юкка чыкты, ул чибәрләнде.)

Б) Бу әкиятнең темасы нинди? (Кыен чакта башкаларга ярдәм итү.)
В) Әкиятнең идеясе нинди? (Яхшылык яхшылык булып үзеңә әйләнеп кайтыр.) Әсәрнең төп идеясе кайсы юлларда чагыла? (Өзек укыла.)

- Билгеләр куела. Өй эше бирелә. “Кунакта” хикәясен укырга, 58-62 нче битләр.
